
Горад, які немагчыма не любіць 
Гэты горад немагчыма не любіць. Яго мілуюць і самі шляхетныя 

гарадзенцы і добрыя госці. Ён ніколі не быў афіцыйнай сталіцай, але, як і 
Наваградак, па праву лічыцца каралеўскім горадам Беларусі. У сярэд-
нявеччы вялікія князі і каралі імкнуліся сюды, на высокі бераг магутнага 
Нёмана, у горад, аточаны бясконцымі пушчамі, дзе ладзіліся небывала 
багатыя паляванні. Тут паўсталі ажно два каралеўскія замкі. Стары — на 
Замкавай гары — меў шмат выбітных уладароў: Усеваладка, якому ў жонкі 
аддаў сваю дачку-прыгажуню сам Уладзімір Манамах з Кіева, князя Давыда, 
славутага ваяра, які здолеў цягам чвэрці стагоддзя паспяхова бараніць 
вольнасць гэтага краю ад крыжацкай навалы, славутага пераможцу 
Грунвальда Вітаўта Вялікага, які пачынаў свой бліскучы жыццёвы шлях як 
“Rex Grodnensis” (князь гарадзенскі), караля Стэфана Баторыя, які так 
палюбіў Гародню, што загадаў пабудаваць тут сабе рэнесансны замак і 
маўзалей — новы мураваны фарны касцёл, бо горад мілы быў яму “не толькі 
для часовага побыту, але і для спачынку вечнага”. 

Каралеўскі палац, які часцей мянуюць Новым замкам, цэлае ста-
годдзе прымаў паслоў Сейму Рэчы Паспалітай. Тут адбылося і сумнавядомае 
“Нямое паседжанне”, дзе дэпутаты тагачаснага парламента ўпартым 
маўчаннем пратэставалі супраць ліквідацыі іх дзяржавы — Рэчы Паспалітай. 
У гэтым палацы правёў апошнія месяцы на сваёй роднай зямлі перад 
ссылкай у Пецярбург кароль-асветнік Станіслаў Аўгуст Панятоўскі, “філосаф 
на троне”, як назваў яго Жан-Жак Русо. 

У дзень святога Бенедыкта ў 1496 годзе вялікі князь Аляксандр з 
Ягайлавічаў падпісаў акт аб наданні Гародні Магдэбургскага права з дазво-
лам пабудаваць “Ратушу з Гадзіннікам”. 

Пасля гэтай падзеі цэнтрам гарадскога жыцця канчаткова стано-
віцца Рынак з Ратушай. Адсюль у чатыры бакі разыходзіліся галоўныя 
шляхі  — Віленскі і Смаленскі тракты, вуліцы Замкавая і Маставая. Дзякуючы 
самакіраванню, Гародня імкліва развівалася, канчаткова сфарміравалася 
сетка старадаўніх вуліц і плошчаў, а панарама горада ўяўляла сабой стра-
катае павуцінне мяшчанскіх камяніц ды фахверкавых пабудоў, шляхецкіх 
дворыкаў, магнацкіх палацаў ды велічных барочных касцёлаў.  

Напрыканцы ХVІ стагоддзя горад ужо залічваюць да найбольш ад-
метных у Еўропе. Гравюра з яго выявай упрыгожвала тагачасныя сусветныя 
энцыклапедыі. 

І сёння Гародня, нягледзячы на ваенныя знішчэнні і разбурэнні 
ўладных герастратаў, захоўвае свой непаўторны твар, дух старасвецкай 
даўніны і годнасць культурнай сталіцы Беларусі. Краніце маёлікавыя крыжы 
ўнікальнай Каложы, наведайце барочныя касцёлы, Вялікую сінагогу, кірху. 
Пашпацыруйце па Гарадніцы, па старых вулках, якія чулі крокі Тадэвуша 
Касцюшкі, Кастуся Каліноўскага і святога Казіміра. Яшчэ раз перачытайце 
гарадзенскіх майстроў мастацкага слова Васіля Быкава, Элізу Ажэшка, 
Максіма Багдановіча, Лейбу Найдуса і Аляксея Карпюка. Прыслухайцеся да 
бою вежавага гадзінніка Фары, што раней на Ратушы, а сёння на касцёле 
быццам неўміручае сэрца Гародні адмервае ўжо палову тысячагоддзя Вечны 
Час. І вы адчуеце вялікі гонар за гэты горад, за слаўных і невядомых продкаў, 
якія жыццём сваім пісалі мужную, прыгожую гісторыю Гародні, і пакінулі нам 
у спадчыну пачуцце годнасці і адказнасці.  

Аляксандр Мілінкевіч 



Сапраўдная  свабода пачынаецца ад малой радзімы 

Шаноўнае Спадарства,  
аддаём у вашы рукі выключнае выданне — адну з чатырох кніг, пры-

свечаных Гародні. 
Серыя “Гарадзенская Бібліятэка” з’яўляецца адным з некалькіх 

элементаў праграмы супрацоўніцтва Вроцлава з грамадскасцю Гародні — 
інтэлектуаламі, акадэмічнымі асяродкамі, незалежнымі журналістамі, апазі-
цыйнымі палітыкамі і прадстаўнікамі грамадскіх арганізацый. 

Праз “Гарадзенскую Бібліятэку” мы хочам разам з вамі ўдзельнічаць 
у фарміраванні лакальнай самасвядомасці жыхароў Гародні, нагадаць пра 
дэмакратычныя традыцыі горада і яго неаспрэчную еўрапейскасць. 

Кожны народ мае неад’емнае права на свабоду. Кожны, хто сам мае 
магчымасць цешыцца свабодай, мае і абавязак падтрымліваць тых, хто яшчэ 
толькі ідзе да свабоды. 

Дваццаць гадоў таму Польшча таксама была вымушаная наноў 
вучыцца свабодзе. Свабодзе на ўзроўні агульнапольскім і на ўзроўні мясцо-
вых супольнасцяў. Але мы не былі самотнымі, бо мелі магчымасць атрым-
ліваць добразычлівую дапамогу нашых сяброў з краінаў Заходняй Еўропы. 
Сёння мы перадаем гэты імпульс далей — няхай Горад распавядзе Гораду, 
чаго могуць дасягнуць жыхары, якія ганарацца ягонай гісторыяй, якія 
прагнуць будаваць паспяховую будучыню. Сапраўдная, трывалая свабода 
пачынаецца ад малой радзімы. 

Палякі і беларусы — суседскія народы, якія яднае гісторыя і адда-
насць свабодзе. Адным з нашых элементаў еднасці з’яўляецца Гародня — 
горад важны для даўняй гісторыі шматнацыянальнай Рэчы Паспалітай і, у 
гэта я глыбока веру, вельмі важны для будучыні Беларусі. 

Я веру, аддаючы ў вашы рукі гэтую кнігу, мы, жыхары Вроцлава, 
спрычыняемся да пабудовы мастоў паразумення і сяброўства паміж нашымі 
народамі. Веру, што Гародня адыгрывае ў гэтым працэсе выключна важную 
ролю. 

Рафал Дуткевіч, Прэзідэнт Вроцлава 

(Пераклад з пол. П.М.) 


